
Framsidebilete: Stryn sin kommuneblom, reinfann, framfør Briksdalsbreen. Det er store skil-
nader i naturen i Stryn, frå blankskurte bergsva og evig is til frodige lauvskogar med sørlege, 
varmekjære artar. Desse kontrastane kan ein fleire stader i dalføra inn mot Jostedalsbreen opp-
leva over korte avstandar, noko som gjer kommunen uvanleg godt eigna som til å vise den sto-
re variasjonsrikdomen vi har i norsk natur. Foto: Tanaquil Enzensberger 

Referat: 
Det er utført supplerande kartlegging av naturtypar i Stryn kommune, Sogn og Fjordane 
fylke, på oppdrag frå Fylkesmannen i Sogn og Fjordane. Særleg vekt har vori lagt på å un-
dersøke naturtypemiljø og lokalitetar som under tidlegare naturtypekartlegging vart tilrådd 
undersøkt (Gaarder & Fjeldstad 2002).  

I alt er det her skildra 44 lokalitetar. Av desse var 3 tidlegare kjent, men undersøkt på ny og 
med ny omtale ut frå feltarbeid i 2009, 38 lokalitetar er heilt nye og 3 lokalitetar er ut frå lit-
teraturkjelder som har kome til etter den førre kartlegginga. Heile 12 av dei nye lokalitetane 
i 2009 har fått verdi svært viktig – A og berre 7 verdi lokalt viktig – C. Saman med eit nokså 
lågt totaltal kartlagde lokalitetar indikerer dette at det framleis står att å finne store natur-
verdiar i Stryn, men at desse verdiane kan vere arbeidskrevjande å kartlegge.  

Under feltarbeidet i 2009 vart det gjort 49 funn av i alt 28 ulike raudlisteartar. Fleire av des-
se er svært sjeldsynte nasjonalt og høgt raudlista. Særleg er det grunn til å nemne skorpe-
laven Gyalecta derivata (EN) og dundå (EN), begge nye for Sogn og Fjordane (saman med 
funn same år i Indre Sogn). I tillegg vart det gjort fleire funn av raudlisteartar på eller nær si 
nordgrense i den gamle eikeskogen i Lobukta (oksetungesopp, lundvokssopp, stammesigd 
og lodnesølvpigg). Samla sett styrker resultata Stryn kommune sitt nasjonale ansvar for å 
ta vare på artsmangfaldet knytt til gamle alme- og eikeskogar.  

Det er ikkje utarbeidd noko dekningskart for naturtypekartlegginga i Stryn, som følgje av 
den svært varierte topografien, det store totalarealet og lokalt høge konsentrasjonar av na-
turverdiar. Med grunnlag i den nye kunnskapen om kommunen har vi trekt fram fleire om-
råde vi trur det er grunnlag for å finne nye verdifulle miljø, samt kva slags naturtypar som 
det er mest viktig å fange opp. 

4 emneord: 
Biologisk mangfald 
Stryn 
Naturtypar 
Kvalitetssikring 

Forord  
 

Miljøfaglig Utredning AS har, i samarbeid med Tanaquil Enzensberger, utført kva-
litetssikring og nykartlegging av naturtypar i Stryn kommune, Sogn og Fjordane 
fylke.  

Hovudansvarleg for prosjektet har vori Geir Gaarder frå Miljøfaglig Utredning, 
medan Tanaquil Enzensberger, VTE og Helge Fjeldstad i Miljøfaglig Utredning har 
vori prosjektdeltakarar. Helge Fjeldstad har vori ansvarleg for kartproduksjonen. 

Utredninga er utført på oppdrag frå Fylkesmannen i Sogn og Fjordane, der Tore 
Larsen har vore kontaktperson og hovudansvarleg. Han skal ha takk for hjelp med 
framskaffing av bakgrunnsinformasjon. 

 

 Tingvoll / Vang i Valdres / Oslo, 22/04 2012 

 Miljøfaglig Utredning AS 

 

 

Geir Gaarder       Tanaquil Enzensberger   Helge Fjeldstad 

1 Innleiing 
I Stortingsmelding nr. 58 om bærekraftig utvikling (Miljøverndepartementet 1997) 
bestemte Stortinget at  «alle landets kommuner skal ha gjennomført kartlegging og 
verdiklassifisering av det biologiske mangfoldet på kommunens areal i løpet av år 
2003». Direktoratet for naturforvaltning (DN) har utarbeidet ei handbok til hjelp 
for kommunane i kartleggingsarbeidet (Direktoratet for naturforvaltning 1999a, 
seinast supplert i 2007).  

Stryn kommune fekk sluttført si kartlegging i 2002, sjå Gaarder & Fjeldstad (2002) 
for opplysningar om arbeidet. Det var avgrensa med midlar til denne kartlegginga. 
I tillegg er Stryn ein uvanleg stor og mangfaldig kommune. Det stod difor opplagt 
att mykje verdifull natur å kartlegge i kommunen. Ein del slike lokalitetar der det 
allereie fanst indikasjonar på naturverdiar vart da også lista opp av Gaarder & 
Fjeldstad (2002). 

I Sogn og Fjordane vart naturtypekartlegginga starta opp alt i 1999 med Flora 
kommune. I perioden 2001-2005 vart det teke 3-5 kommunar kvart år, og førte til 
at dei aller fleste kommunane då fekk gjennomført den fyrste kartleggingsrunden. 
Med nye undersøkingar i Solund i 2006 og i Flora i 2007 starta ein så smått opp 
med andre kartleggingsrunde. I nokon grad har dette vori ein kvalitetskontroll av 
gamle, dårleg dokumenterte og usikre naturtypedata, men i fyrste rekkje er det ny 
kartlegging som det har vori satsa på. Dels er det snakk om å sjekke opp gamle 
opplysningar som indikerer verdifulle naturmiljø og dels leiting etter tidlegare 
ukjente førekomstar.  

For sesongen 2009 fekk Fylkesmannen i Sogn og Fjordane ein del midlar til kvali-
tetskontroll og ny kartlegging, og Miljøfaglig Utredning fekk i samarbeid med 
Tanaquil Enzensberger i oppdrag å gjennomføre arbeidet. Fylkesmannen valte i 
dette tilfellet å prioritere undersøkingar av område som tidlegare ikkje var kartlagt, 
men som Gaarder & Fjeldstad (2002) tilrådde undersøkingar i etter den fyrste kart-
leggingsrunden. Dels var det prat om miljø som vart rekna som generelt interessan-
te og viktige og dels lokalitetar det det allereie fantes konkrete indikasjonar på ver-
diar. 

Målsettinga med denne rapporten er å gi ein kortfatta oversikt over resultata frå den 
supplerande kartlegginga, samt nokre råd om korleis ein skal gå fram for å få ei 
enda betre naturtypekartlegging i kommunen. Resultata frå dei undersøkte lokalite-
tane er samtidig lagt inn i den nyaste versjonen av databasen Natur2000, og resul-
tata kan langt på veg kunne overførast direkte til Naturbase.  

Figur 1. Jutdalssætra på Markane. Lokaliteten vart registrert som følgje av reinventering av 
eit tidlegare stort barskogsområde her. Sætra ligg idyllisk til og har ei fin lita naturbeite-
mark rundt seg, der m.a. raudlistearten fiolett greinkøllesopp vart funnen. Diverre er seter-
vollen no i attgroing som følgje av lite beitedyr i utmarka her. Foto: Geir Gaarder 

2 Metode 
2.1 Generelt 

Direktoratet for naturforvaltning (2007) si handbok i kartlegging av biologisk 
mangfald har vore ei sentral rettesnor for korleis arbeidet har vorte lagt opp. Hand-
boka sine metodar for kva for naturtypar som skulle registrerast, verdsetjast og 
presenterast, har vore styrande.  

Handboka deler norsk natur inn i 7 hovudtypar og har valt ut 56 naturtypar innan-
for disse som skal prioriterast i kartlegginga. Den same hovudinndelinga og dei 
same prioriteringane av naturtypar er brukt i dette prosjektet. Også handboka sitt 
verdsettingssystem er brukt, samt at alle lokalitetar er lagt inn i ein egen database. 
Som databaseverktøy er NaturkartDA sin base Natur2000 brukt. I tillegg vart loka-
litetane avgrensa rett etter feltundersøkingane på kart eller flyfoto med bruk av 
kartprogrammet GisLink, og seinare digitalisert med bruk av ArcGis.  

Som grunnlag for prosjektet vart den gamle kommunale Natur2000-basen nytta, 
samt same informasjon som låg ute på Direktoratet for naturforvaltning (2009) sin 
Naturbase. I tillegg kjem sluttrapporten frå den tidlegare kartlegginga (Gaarder & 
Fjeldstad 2002), der ikkje minst ein del potensielt interessante lokalitetar vart lista 
opp, og Artskart (Artsdatabanken 2009) med oversikt over digitaliserte artsfunn. 
Det vart også halde møte med miljøansvarleg i kommunen (Odd Rønningen) og 
diskutert prosjektet.  

Kartlegginga vart i stor grad utført i samsvar med råd og ønskjer frå Fylkesman-
nen, men både vertilhøve (det var periodevis svært mykje nedbør med flaum og 
rasfare hausten 2009, men samstundes også til dels en god soppsesong) og praktis-
ke omsyn (kor lett tilkomsten var og kor mange lokalitetar som låg nær kvarandre 
hadde innverknad på prioriteringane) førte til mindre endringar i høve til dette.  

Under feltarbeidet har det vorte samla inn belegg av raudlisteartar og andre regio-
nalt sjeldne artar. Disse er sendt til Botanisk Museum i Bergen eller Oslo. Namne-
bruk for artane er basert på vanleg, gjeldande namnsetting og systematikk for dei 
ulike artsgruppene.  

2.2 Verdisetting 
Alle lokalitetar er verdisett etter Direktoratet for naturforvaltning (2007) sitt sys-
tem, som deler inn lokalitetane i viktige (B) og svært viktige (A) område. I tillegg 
kjem område som er lokalt viktige (C).  

Det er satt opp 5 kriterium for verdisetting av lokalitetane: 

– Storleik og kor godt utforma dei er (verdien aukar med storleiken og kor 
godt utforma dei er) 

– Grad av tekniske inngrep (tekniske inngrep reduserer verdien) 
– Førekomst av raudlisteartar (verdien aukar med tal og trugsmåla) 
– Preg av kontinuitet (verdien aukar med miljøet sin alder) 
– Sjeldsynte utformingar (nasjonalt og regionalt  

Førekomst av raudlisteartar er ofte eit vesentlig kriterium for å verdisette ein loka-
litet. Ny norsk raudliste kom hausten 2010 (Kålås m.fl. 2010), og denne inneber ein 
del viktige endringar i høve til tidlegare raudlister. IUCNs kriterium for raudlisting 
av artar (IUCN 2005) er for første gong brukt i raudlistearbeidet i Noreg, og dette 
har m.a. ført til at ein del artar med store førekomstar, men som der det er doku-
mentert at dei går attende, har vorte ført opp på raudlista. Hittil har ikkje Direktora-
tet for naturforvaltning ført opp med retningslinjer for korleis førekomst av raudlis-
teartar skal virke inn på verdisetting av naturtypar. De nye raudlistekategoriane 
med rangering og forkortingar er (med engelsk namn i parentes) : 

RE – Regionalt utrydda (Regionally Extinct) 
CR – Kritisk truga (Critically Endangered)   
EN – Sterkt truga (Endangered) 
VU – Sårbar (Vulnerable) 
NT – Nær truga (Near Threatened) 
DD – Datamangel (Data Deficient) 

Elles vises det til Kålås m.fl. (2010) for nærare forklaring av inndeling, metodar og 
utval av artar for den norske raudlista. Der er det også kortfatta gjort reie for kva 
for miljø artane lever i og viktige typar trugsmål. 

 

2.3 Forklaring av ord og uttrykk 
Biologisk mangfald er populært sagt jorda sin variasjon av livsformer (planter, dyr 
og mikroorganismar m.m.), inkludert arvestoff og det kompliserte samspelet mel-
lom dei. Ein kan skildre variasjonen i naturen på tre ulike nivå: gen-, arts- og øko-
systemnivå. 

I §3 i den nye naturmangfaldlova er ein god del naturfagleg sett sentrale ord og 
uttrykk definert. Dette omfattar m.a.;  

a) art: etter biologiske kriterium bestemte grupper av levande organismar;  

b) bestand: ei gruppe individ av same art som lever innanfor eit avgrensa område 
til same tid;  

c) biologisk mangfald: mangfaldet av økosystem, artar og genetiske variasjonar 
innanfor artane, og dei økologiske sambanda mellom desse delane;  

d) dyr: pattedyr, fuglar, krypdyr, amfibium, fisk og virvellause dyr;  

e) framand organisme: ein organisme som ikkje høyrer til nokon art eller bestand 
som førekjem naturlig på staden;  

f) genetisk materiale: gen og anna arvemateriale i alt biologisk materiale, som kan 
overførast til andre organismar med eller utan hjelp av teknologi, likevel ikkje 
genetisk materiale frå menneske;  

i) naturmangfald: biologisk mangfald, mangfald i landskap og geologisk mang-
fald, som ikkje i det alt vesentlege er eit resultat av påverknad frå menneske;  

j) naturtype: einsarta type natur som omfattar alle levende organismar og dei mil-
jøfaktorane som verker der, eller spesielle typar naturførekomstar som dammar, 
åkerholmar eller liknande, samt spesielle typar geologiske førekomstar;  

k) organisme: enkeltindivid av planter, dyr, sopp og mikroorganismar, inkludert 
alle delar som er i stand til å formere seg eller overføre genetisk materiale;  

l) planter: karplanter, mosar og algar;  

m) sopp: sopp og lav;  

q) virvellause dyr: dyr utan ryggsøyle;  

r) økologisk funksjonsområde: område – med avgrensing som kan endre seg over 
tid – som oppfyller ein økologisk funksjon for ein art, slik som gyteområde, 
oppvekstområde, larvedriftsområde, vandrings- og trekkruter, beiteområde, 
hiområde, myte- eller hårfellingsområde, overnattingsområde, spill- eller par-
ringsområde, trekkveg, yngleområde, overvintringsområde og leveområde;  

s) økologisk tilstand: status og utvikling for funksjonar, struktur og produktivitet i 
lokalitetar til ein naturtype, sett i lys av aktuelle faktorar som innverkar på den;  

t) økosystem: et meir eller mindre godt avgrensa og einsarta natursystem der sam-
funn av planter, dyr, sopp og mikroorganismar fungerer i eit innbyrdes samspel 
innbyrdes og med det ikkje-levende miljøet.  

3 Resultat  
3.1 Oppfølging av tidlegare kartleggingsråd 

Fylkesmannen vidareførte i sin førespurnad om supplerande kartlegging, dei vurde-
ringane om trongen for nye undersøkingar som vart gjeve i fyrste kartleggingsrun-
de av Gaarder & Fjeldstad (2002). Der vart det både gjeve generelle råd om kva 
slags naturmiljø som burde undersøkjast betre og meir konkrete lokalitetar eller 
område der det fanst indikasjonar på verdiar.  

Gaarder & Fjeldstad (2002) hadde følgjande generelle tilråding:  

”Vi foreslår å prioritere framtidig kartleggingsarbeid på følgende felt: 

! Grundigere kartlegging av kulturlandskap. Dette gjelder i første rekke natur-
beitemarker, inkludert setervoller og slåtteenger. Særlig forekomst av karplan-
ter og beitemarksopp er aktuelle å registrere. 

! Kartlegging av lågurtfuruskoger. Slike opptrer flere steder på nordsiden av 
Nordfjorden, men antagelig også enkelte andre steder som ovenfor Stryn sen-
trum og på sørsiden av fjorden. Særlig marklevende sopp er ei viktig kartleg-
gingsgruppe. 

! Registrering av alle forekomster av edellauvskog i kommunen. Selv om mange 
av de største og viktigste forekomstene alt er kartlagt, finnes det en rekke 
mindre forekomster i tillegg. 

! Registrering av skogholt med eldre ospeskog. Særlig vedboende sopp og hule-
rugende fugl er interessante artsgrupper her. 

! Registrering av alle flommarksmiljøer. Både flommarkskoger, vegetasjonsløse 
elvebanker og strender og gruntvannsområder bør kartlegges. 

! Kartlegging av rasmarker, tørrberg o.l. i pressområder i lavlandet, f.eks. inntil 
hovedveger og nær bebyggelse. Særlig karplanter, men gjerne også insekter 
bør registreres. 

! Generell kartlegging av biologisk interessante skogsmiljøer, som foruten de 
tidligere nevnte typene også omfatter bl.a. gammel furuskog og fuktige nord-
vendte lauvskogtyper.  

! Samtidig med disse syv prioriterte feltene, bør det foretas spredte sjekk av 
andre naturtyper, som fjellvegetasjon, myrer (rikmyr) og kulturlandskap (veg-
kanter, hagemarker), for å fange opp ytterligere verdifulle forekomster og 
eventuelle viktige kunnskapshull. 

 

Under feltarbeidet i 2000 og 2001 er våre erfaringer at det var lett å finne nye vik-
tige og svært viktige lokaliteter i Stryn kommune. Dette gjaldt spesielt for kultur-
landskap og rike skogsmiljøer. Kommunen har også flere interessante naturtyper, 
samtidig som store deler av kommunen har vært lite kartlagt tidligere. Det må for-

ventes at mange verdifulle naturforekomster fortsatt ikke er kjent. Nye kartlegging-
er bør derfor prioriteres høyt. Inntil slike er foretatt, bør kommunen være varsom 
med å tillate potensielt skadelige arealinngrep uten forutgående kartlegginger.” 

   

I 2009 vart dette følgt opp slik; 

1. Kulturlandskap vart prioritert, og ei rad lokalitetar vart sjekka (som Tisthamar-
støylen, i Sunndalen, i Bødalen, på Segestad, Rand, i Briksdalen, i Hjelledalen, 
fonnvifter i Oldedalen, Randabygda, Auflem, Jutdalssætra og Nybø på Marka-
ne). Desse omfattar både potensielle naturbeitemarker, slåtteenger, lauvingslier 
og haustingsskogar.  

2. Det vart sett etter lågurtfuruskog m.a. i lia nedanfor Ulvedal, ein av dei mest 
lovande plassane.  

3. Det vart leita meir etter edellauvskog i kommunen, m.a. på nordsida av fjorden 
utafor Loen, rundt Hopland, samt på nordsida av Lovatnet. Dette inkluderer 
reinventering av tidlegare dårleg dokumenterte/avgrensa lokalitetar.  

4. Gammal lauvskog med mykje osp vart kartlagt m.a. i Sunndalen.  
5. Det vart leita noko (og også funne) etter flaummarksmiljø, inkludert sandurer 

og liknande nær brefrontane inne i dalføra mot Jostedalsbreen (Briksdalen). 
Også langs Sindreelva på Markane vart det leita etter slike miljø.  

6. Det vart gjort spreidde undersøkingar i andre miljø som verka potensielt inte-
ressante. 

 

 

Figur 2. Hagemark med lauvingstre og steingarder etter gammal åker på Segastad. Dette 
var eit av dei områda som vart sjekka nærmare ut i 2009, med grunnlag i prioriteringane 
ovanfor. Foto Tanaquil Enzensberger 

3.2 Nye og reviderte lokalitetar 
Med grunnlag i feltarbeidet i 2009, samt innsamling av einskilde rapportar med 
relevant informasjon som har kome etter kartlegginga i 2002, vart det utarbeidd 
lokalitetsskildringar og avgrensa i alt 44 naturtypelokalitetar i Stryn kommune. Av 
desse er 3 revisjonar av tidlegare kartlagde lokalitetar, 3 er med grunnlag i nyare 
litteraturkjelder, medan 38 lokalitetar er heilt nye som følgje av feltarbeidet i 2009.  

Tabell 3.1 Oversyn over verdifulle naturtypar som vart rapportert til Fylkesmannen i Sogn og Fjorda-
ne med grunnlag i naturtypekartlegginga i Stryn kommune i 2009. Dei tre fyrste vart alt kartlagt i 
2001 (Gaarder & Fjeldstad 2002), men reinventert i 2009.  Dei tre siste er basert på litteraturkjelder, i 
praksis småkraftundersøkingar (Gaarder & Oldervik 2006, Oldervik & Gaarder 2006).  
Nr Namn Kode Naturtype Verdi Kjelde 

50 Lobukta nordside F02 Gammel fattig edellauvskog A Revidert 

55 Rand D04 Naturbeitemark C Revidert 

73 Strand - Staveneset F01 Rik edellauvskog B Revidert 

80 Åremarka D01 Slåttemark B Ny 

81 Segestad-slåtteng D01 Slåttemark A Ny 

82 Segestad-hagemark D05 Hagemark B Ny 

83 Haraldløkken D01 Slåttemark A Ny 

84 Sundeløkken F06 Rik sumpskog A Ny 

85 Hjellevonga D01 Slåttemark A Ny 

86 Briksdalselva, slåtteteig D01 Slåttemark A Ny 

87 Kleivane D05 Hagemark B Ny 

88 Briksdalsbreen, brefronten B01 Sørvendt  berg og rasmark B Ny 

89 Eikeneset D12 Store gamle trær B Ny 

90 Eikenaurane-Kvitefjell B01 Sørvendt  berg og rasmark B Ny 

91 Jøl-bru, Åseledet F07 Gammel lauvskog A Ny 

92 Frøyset D03 Artsrik veikant B Ny 

93 Tisthamarstøylen D04 Naturbeitemark C Ny 

94 Galdsliene D01 Slåttemark B Ny 

95 Hoplandsnausta-Bjørkelid F01 Rik edellauvskog A Ny 

96 Kvalsmyra D02 Slåtte- og beitemyr C Ny 

97 Svedehaugen D04 Naturbeitemark C Ny 

98 Sagedalen D04 Naturbeitemark A Ny 

99 Glærledet C01 Kalkrike områder i fjellet B Ny 

100 Sunndalen D01 Slåttemark A Ny 

Nr Namn Kode Naturtype Verdi Kjelde 

101 Ytstegjerdane F06 Rik sumpskog A Ny 

102 Sunndalslia D18 Høstingsskog B Ny 

103 Ulvegjølet F07 Gammel lauvskog B Ny 

104 Baggehola D13 Parklandskap B Ny 

105 Bødalssætra D04 Naturbeitemark B Ny 

106 Breng øst D18 Høstingsskog A Ny 

107 Strand NV F01 Rik edellauvskog B Ny 

108 Bøaøyna nord F01 Rik edellauvskog B Ny 

109 Sande øst 1 D12 Store gamle trær B Ny 

110 Sande øst 2 D12 Store gamle trær B Ny 

111 Sande nordøst F01 Rik edellauvskog A Ny 

112 Brennene: Stygghola F01 Rik edellauvskog C Ny 

113 Jutdalssætra D04 Naturbeitemark B Ny 

114 Nybø D04 Naturbeitemark B Ny 

115 Jutdalstjønna E03 Kroksjøer, flomdammer og 
meandrerende elveparti 

C Ny 

116 Kvithella F09 Bekkekløft og bergvegg B Ny 

117 Ulvedalsneset F01 Rik edellauvskog B Ny 

118 Hoplandselva F09 Bekkekløft og bergvegg B Litteratur 

119 Vikaelva - bekkekløft F09 Bekkekløft og bergvegg C Litteratur 

120 Steindøla: Olakvia D04 Naturbeitemark C Litteratur 

 

Talet på rapporterte lokalitetar kan ikkje reknast som særleg høgt når ein samanlik-
nar t.d. med den første kartlegginga i Stryn (Gaarder & Fjeldstad 2002). Då vart det 
rapportert inn 77 lokalitetar, med litt mindre ressursinnsats enn i 2009. Skilnaden 
har fleire årsakar; 

1. Nokre av dei undersøkte lokalitetane i 2009 er anten relativt store og/eller 
av høg verdi (heile 13 lokalitetar har A-verdi), noko som oftast er mykje 
meir arbeidskrevjande enn små og/eller mindre verdifulle lokalitetar. 

2. Det vart i 2009 nytta ein del ressursar til å sjekke potensielle lokalitetar, jf 
tabell 3.2, men som synte seg å vera utan spesielle verdiar. 

3. Tidlegare kartlegging omfatta ei rad lokalitetar som berre hadde grunnlag i 
litteraturkjelder, medan det no berre vart lagt inn 3 nye slike. 

4. Mange av dei lettast tilgjengelege lokalitetane var allereie registrert når 
feltarbeidet starta i 2009. 

Det er uansett grunnlag for å peike på den relativt høge andelen lokalitetar med 
verdi svært viktig (13 stk) og avgrensa andelen med verdi lokalt viktig (8 stk) som 
vart undersøkt i 2009. Dette indikerer heilt klart at Stryn kommune framleis har att 
store naturverdiar som enno ikkje er kartlagt. Det er likevel tydeleg at det vert 
gradvis meir ressurskrevjande å finne og i neste omgang dokumentere desse områ-
da.  

Ut frå dette er det samla sett truleg snakk om nærare 120 naturtypelokalitetar som 
er kjent og dokumentert frå Stryn kommune.  

 

Figur 3. Grov, mange hundre år gammal eikekjempe i lia vest for Lote. M.a. vart raudlis-
tearten oksetungesopp (NT) funne på eika, og det kan godt vere at også andre sjeldsynte og 
kravfulle artar finst her. Denne skogslia med sine mange gamle eiketre er eit av dei mest 
verdifulle skogsmiljøa i Stryn kommune. Foto Geir Gaarder 
 

Figur 4-6 på dei neste sidene er oversiktskart som viser lokalitetane som vart kart-
lagt i 2009 i Stryn. 

 



 

Miljøfaglig Utredning AS                                                                                    Naturtypekartlegging i Stryn kommune 
Rapport 2012:20    – 16 – 

 



 

Miljøfaglig Utredning AS                                                                                    Naturtypekartlegging i Stryn kommune 
Rapport 2012:20    – 17 – 

 



 

Miljøfaglig Utredning AS                                                                                    Naturtypekartlegging i Stryn kommune 
Rapport 2012:20    – 18 – 

 

 

 

 



 

Miljøfaglig Utredning AS                                                                                    Naturtypekartlegging i Stryn kommune 
Rapport 2012:20    – 19 – 

3.3 Område utan særleg verdi og dårleg undersøkte 
område 
I kapittel 3.2 ovanfor er det ein oversikt over dei verdifulle områda vi fann. I tillegg 
oppsøkte vi nokre område utan å finne særlege naturverdiar. Vi kom også over eller 
fekk melding om område som kan vere av interesse, men som vi ikkje fekk tid til 
eller det var praktisk mogeleg å undersøkje. 

Tabell 3.2. Lokalitetar i Stryn kommune som enten vart undersøkt i 2009, utan funn av verdifulle 
naturtypar, eller der kunnskapen om naturverdiane framleis er litt for dårlege til at nokon lokalitet kan 
avgrensast og få ei skildring og verdivurdering. 
Navn Kommentar 

Folva, naturbeite-
mark 

Truleg naturbeitemark og hagemark mellom garden Folva og lokaliteten Folva 
BN00002036, med gammal lauvskog (osp), synleg frå riksvegen. Geitebeite.  

Bødalsseter Setervangar i Lodalen med fattig engutforming, noko gjødsla sølvbunkemark og 
noko attgrodd. Funn av skifervokssopp (NT) tydar på ei viss kontinuitet. Av-
grensing lyt gjeras etter undersøking i soppsesongen.  

Kvalsvika Kikkertobservasjon av bratte parti med lite røyrd, tørr furu-gammalskog.  

Åland, Hoplands-
skaret 

Søkt etter slåttemyr med gamalt funn av eng/blodmarihand (Artskart), seinare 
informasjon (Inger Fure pers. meld.) tyder at lokaliteten i det minste er delvis 
intakt, men ikkje ligg der vi søkte. 

Randabygda sen-
tralt 

Noko attgrodd slåttemark med fattig eng på gnr/bnr 161/45. Ikkje funne indikato-
rar på verdi. Førekomst av falkbregne på mur mot vegen.  

Fonnvifter i Olde-
dalen 

 

Naturbeitemark som endå er open, delvis beita, og ikkje planta til. Artsfattig eng 
med ei typisk utforming som lyt undersøkjast/beskrivast betre. Nokon stader med 
velhaldne styvingstre.  Synste del av Oldevatnet, vestsida: Helgheimfonna, Sand-
vika, Krokesandane-Gjølelva. Mellom synste og nørdste Oldevatnet:  Midtresun-
de/Sunde. Nørdste Oldevatnet:  Hamrane, Beinesvikane-Beines på vestsida og 
Håheim-Svora, Årnes, Mellana-Kvernhammaren på austsida. 

Kleivafossen  Velutvikla, urterik fossesprøytsone, men lite areal. 

Segestad, Gloms-
dal 

Avstandsobservasjon av gammal osp på hamrane over garden Segestad. Vart nytta 
til lauvtekt (rakst) før 1950, noko som tyder høg alder. 

Skoralia Rik edellauvskog i den sørvendte lia i Hjelledalen nedanfor Naturbasenr 
BN000027037 Skora-Hjelledalen. Felt med planta barskog mellom edellauvsko-
gen, og innslag av tidligare styva trær. 

Haugane, Hjelleda-
len 

Sterkt attgrodde slåttemarksteigar innanfor Naturbasenr BN00001988. Eitt lite 
parti med førekomst av brudespore og skogmarihand står att.  

Sagdammen Dam ved Ulvedal, ikkje funne særskilte arter. 

Myntebakken, 
Grønebakken 

Utslått på ei bratt, høgtliggjande rasmark i fjellet øvst og inst på vestsida av Sunn-
dalen, frå informant Inger Fure. 

Glåma Kikkertobservasjon av urøyrd mager furuskog på ein stor hammar innafor Sunn-

dalssetra 

Sunndalen, gam-
mal osp 

Kikkertobservasjon av gammal osp på austsida av Sunndalen, innafor inste seter. 

Storøyelva-
Spelbruelva 

Høgtliggjande skog i Utvik, mosaikk med myrdrag. Ein del gadd og noko læger 
vart observert. Avbrote av plantefelt med gran og framande treslag.  

Marsåvika, stran-
deng 

Lita strandeng, artsrik vegkant og holme. Vårmarihand og fleire krevjande planter, 
men små areal. Grenser til lokaliteten Naturbase ID Strand, Stryn BN00002025 og 
bør antakelig takast opp i denne. Holmar og strandenger er det lite av i Stryn.   

Auflem Konglomerat av gammal slåttemark og hagemark med einskilde lauvingstre, stort 
område, noko gjødselprega. Bortsett frå alm (NT) berre trivielle arter. 

Meland Ikkje avgrensa område med eiketre i lia mot Oppstrynsvatnet.  

Gamletunet Hagemark/einerhage synleg frå Nasjonalparksenteret på Fosnes.  

  

 

Figur 7. Gammal styvingsalm aust for Sande ved Lovatnet. Den raudlista skorpelaven al-
melav vaks på treet, og på tilsvarande gamle styvingstre på nordsida av Lovatnet er fleire 
andre, til dels svært sjeldsynte og høgt raudlista lavartar funne. Som ein også kan sjå på 
biletet så er det diverre nyleg planta gran heilt inntil treet. Moderne, intensivt skogbruk 
utgjer tydeleg framleis eit alvorleg trugsmål mot kulturlandskapsverdiane i Stryn kommu-
ne.  Foto Geir Gaarder 
 



 

Miljøfaglig Utredning AS                                                                                    Naturtypekartlegging i Stryn kommune 
Rapport 2012:20    – 21 – 

4 Raudlisteartar 
Det vart gjort ein del nye funn av raudlisteartar i Stryn kommune under feltarbeidet 
i 2009, der nokre var såpass interessante og spesielle at det er grunn til å kommen-
tere dei nærare. Nedanfor er alle funna lista opp i tabell 4. 

Tabell 4.1 Oversyn over raudlisteartar funne i Stryn kommune under supplerande naturtypekartleg-
ging i 2009. Artane er sorterte etter raudlistestatus og latinsk namn. Tal i parentes bak lokalitetsnum-
mer (som er det same som brukt i Natur2000 og faktaarka) gjeld artar som er funne innanfor fleire 
delområde i lokaliteten. 
Latinsk namn Norsk namn Status Lokalitetsnummer 
Galeopsis ladanum Dundå EN 98 
Gyalecta derivata  EN 106 
Clavaria zollingeri Fiolett greinkøllesopp VU 113 
Entoloma prunuloides Mjølraudskivesopp VU 167 
Entoloma rhombisporum Rombespora raudskivesopp VU 105 
Gyalecta flotowii Bleik kraterlav VU 106 (2), 109 
Hygrocybe ingrata Raudnande lutvokssopp VU 114 
Hygrocybe turunda Mørkskjella vokssopp VU 113 
Hypoxylon vogesiacum Almekullsopp VU 106  
Ramariopsis crocea Safransmåfingersopp  VU 111 
Sclerophora farinacea Blådoggnål VU 106 (4), 109, 111 (3) 
Ceraceomyces borealis  NT 111 
Dicranum viride Stammesigd NT 50 
Entoloma corvinum Ramneraudskivesopp  NT 111 
Entoloma euchroum Indigoraudskivesopp  NT 73 
Fistulina hepatica Oksetungesopp  NT 50 
Fraxinus excelsior Ask NT 50, 85, 95, 111 
Gyalecta ulmi Almelav NT 106, 107, 109, 110, 111 
Holwaya mucida Svart tvillingbeger NT 117 
Hygrocybe flavipes Gulfotvokssopp  NT 105 
Hygrophorus nemoreus Lundvokssopp  NT 50 
Kavinia himantia Narrepiggsopp NT 106 
Neottia nidus-avis Fuglereir  NT 95 
Phellodon confluens Lodnesølvpigg  NT 50 
Ramaria botrytis Raudtuppsopp NT 50 
Ramariopsis subtilis Elegant småfingersopp NT 111 
Sclerophora peronella Kystdoggnål NT 111 
Ulmus glabra Alm NT 82, 102, 106, 107, 108, 

109, 110, 111 (2), 112 
Sum: 28 artar og 49 funn 

    

Den nasjonalt og internasjonalt sett mest sjeldsynte arten som vart funne, er nok 
helst skorpelaven Gyalecta derivata (EN). Den vart samla inn frå ei gammal og 
grov tidlegare styva alm, som stod like utanfor innmarksgjerdet på Breng ved Lo-
vatnet. Arten veks på gammal bork av gamle tre, oftast edellauvtre, og er berre 
kjent frå eit ti-tals lokalitetar i Noreg. Han vart også funne i Lærdal i 2009, men 
desse to funna er dei hittil einaste i fylket. Det som kanskje er mest spesielt med 
funnet ved Breng er likevel at Tor Tønsberg samla ein nesten like sjeldsynt slekt-

ning på same plass i 2005 (Gyalecta truncigena – VU)! Også for denne er dette 
einaste kjente lokalitet i Nordfjord (han er funnen et par stader i Indre Sogn). I til-
legg veks dei to noko vanlegare slektningane bleik kraterlav (VU) og almelav (NT) 
på dei gamle almetrea her, noko som vel gjer lokaliteten til den rikaste for denne 
slekta i Noreg. Årsaka til at desse artane tydeleg trivst så godt akkurat her er ikkje 
kjent, men det er tydeleg at dei gamle almetrea må vere godt eigna som vekseplass 
for sjeldsynte skorpelav.  

Funnet av dundå i Sagedalen er også av stor interesse, m.a. fordi dette er fyrste 
gong arten er påvist i Sogn og Fjordane, saman med eit funn i Luster same år. Kar-
planter er mykje betre undersøkt enn dei fleste andre artsgrupper, og ikkje minst er 
det grunn til å reagere når ein art som samtidig er generelt sjeldsynt og går sterkt 
attende vert funnen som ny for fylket. 

Eit par raudlistefunn i den gamle eikeskogen på nordsida av Lobukta bør også bli 
trekt spesielt fram, sjølv om det ikkje er prat om så sjeldne artar nasjonalt eller in-
ternasjonalt. Tre eiketilknytta raudlisteartar veks her på eller nær si kjente nord-
grense både oksetungesopp, lundvokssopp og lodnesølvpigg (funnet av den siste 
arten er ikkje heilt sikkert stadfesta). Dei to fyrstnemnde er også funnen ute ved 
Åsane/Lote i Eid, dvs nesten like langt nord, medan lodnesølvpigg er ny for fylket 
(eit tvilsamt funn er også gjort av denne arten på Sunnmøre). Også fleire andre 
kravfulle og sjeldsynte artar veks her (m.a. ein av dei nordlegaste lokalitetane i 
landet for mosen stammesigd – VU – ein art som oftast veks på lind), og det er 
interessant at fleire kravfulle og sjeldsynte edellauvskogstilknytta artar trivst så nær 
nordgrensa for treslaga dei er knytt til.  

 

Figur 8. Fiolett greinkøllesopp Clavaria zollingeri (VU) på den svakt attgroande setervol-
len på Jutdalssætra. Arten er også funnen tidlegare i Stryn kommune, men er opplagt sjeld-
synt her og står i fare for å verte utrydda etter kvart som dei gamle setervollane gror att. 
Foto: Geir Gaarder 

5 Kunnskapsnivå 
Stryn er ein stor og variert kommune. Sjølv om mykje er høgfjell, isbrear og fjord, 
så er det også fleire lange dalføre med skog, berg og kulturlandskap og ein del 
fjordlier. Terrenget er generelt kupert og mange av liene er frodige. Grunnlaget for 
eit variert og rikt biologisk mangfald er difor til stades, og fleire kartleggingar opp 
gjennom åra har da også dokumentert dette.  

Sjølv om mykje etter kvart har vorte kjent om mangfaldet og fordelinga i kommu-
nen, står det framleis også opplagt mykje igjen å finne. Vi fekk redusert lista over 
konkrete lokalitetar ein del gjennom kartlegginga i 2009, men framleis står det nok 
att ein del. Det hadde vori ønskjeleg å få utarbeidd eit kart som gav oversyn over 
kor godt dekt dei ulike delane av kommunen er, men vi meiner dette framleis er for 
tidleg til å kunne gjere no. Ein viktig årsak er at den varierte topografien og det 
store totalarealet, nok vil gjere eit slikt kart både lite oversikteleg og samtidig ar-
beidskrevjande å få til. Ein annan viktig årsak er at fleire av dei best undersøkte 
områda også er dei mest verdifulle og dei som dermed likevel framleis er viktigast 
å halde fram med undersøkingar i. Eit godt døme på dette er fjordlia utanfor Loen 
og dalsidane frå Loen og innover Lovatnet, der vi fann fleire nye og til dels svært 
verdifulle lokalitetar i 2009, sjølv om det har vori ein del undersøkingar der tidle-
gare.  

 

Figur 9. Stryn har mange små og store vassdrag, og fleire av dei har store høgdeskilnader 
der det dannar seg fossefall. Nokre er undersøkt, og syner seg å ha ein del naturverdiar, som 
denne moserike fossesprøytsona ved Kleivafossen. Andre er kartlagt, men med grunnlag i 
mangelfulle undersøkingar, og helst finst det også verdifulle lokalitetar som enno ikkje er 
oppsøkt. Foto: Tanaquil Enzensberger 

6 Oppfølgjande arbeid 
Med grunnlag i den kunnskapen vi har om det biologiske mangfaldet i Stryn i dag, 
og den prioriteringslista som Gaarder & Fjeldstad (2002) sette opp for framtidig 
naturtypekartlegging i kommunen, har vi framlegg om følgjande reviderte priorite-
ringsliste: 

- Elvevifter i Oldedalen: Langs Oldevatnet er det mange stader naturbeite-
mark på elvevifter. Snøfonner fører til at areala har halde seg opne og det 
har ikkje vore så aktuelt å plante gran her (!). Det er framleis gardsbruk 
med geit i området. Naturgitte tilhøve (grove grunnmassar, årlege fonner) 
gjer at ein ikkje kan rekne med særleg spanande miljø, men områda bør 
sjekkast opp. Miljøet er uansett ganske særprega. Nokre av beitemarkene 
inneheld i tillegg delvis vedlikehaldne styvingstre. Aktuelle lokalitetar på 
vestsida av Oldevatnet i sør: Helgheimfonna, Sandvika, Krokesandane-
Gjølelva. Midtresunde/Sunde mellom søndre og nordre Oldevatnet. I nord-
re del av Oldevatnet ligg Hamrane, Beinesvikane-Beines på vestsida, og 
Håheim-Svora, Årnes (stort areal), Mellana-Kvernhammaren på østsida av 
vatnet.  

- Som det går fram av berggrunnskart så er det fleire små felt med ultrama-
fiske bergartar (helst særlig olivinstein) på nordsida av Nordfjorden innan-
for Stryn kommune. Dei fleste av desse skal truleg reknast som naturtype-
lokalitetar og burde ha vore kartlagt (ein på grensa mot Eid er alt under-
søkt, sjå Holtan 2008).  

- Det vart gjort noko kartlegging av styvingstre i ope kulturlandskap og lo-
kalt også i skog (primært på nordsida av Lovatnet) i 2009. Det er ganske 
sikkert fleire slike tre i kommunen, særleg i skogslier innover dalføra i 
sør/søraustre del av kommunen. Alle styvingstre skal helst kartleggast.  

- Det ligg ein karakteristisk einerhage oppe i bakken ovanfor Nasjonalpark-
senteret. Han ser ut til å være i attgroing, men kan framleis ha naturverdi. 

- I Sunndalen og Lodalen er det stadvis ein del fuktig, eldre lauvskog med 
m.a. mykje lungenever på trea. Her bør det vere mogeleg å finne fleire lo-
kalitetar med m.a. gammal lauvskog.  

- Dei fleste lange strekningane med eldre skog i den bratte fjordlia på nord-
sida av Nordfjord er undersøkt, men det bør finnast nokre fleire mindre lo-
kalitetar på denne strekninga, kanskje særleg vest for Ulvedal og vest for 
Hopland.  

Vedlegg 
På dei neste sidene følgjer faktaark for registrerte lokalitetar. Faktaarka er skrevne 
ut frå databasen Natur2000. 

Miljøfaglig Utredning AS ble etablert i 

1988. Firmaets hovedformål er å tilby 

miljøfaglig rådgivning. Virksomhetsom-

rådet omfatter blant annet:  

• Kartlegging av biologisk mangfold   

• Konsekvensanalyser for ulike tema, 

blant annet: Naturmiljø, landskap, 

friluftsliv, reiseliv og landbruk 

• Utarbeiding av forvaltningsplaner for 

verneområder 

• Utarbeiding av kart  

(illustrasjonskart og GIS) 

• FoU-virksomhet 

• Foredragsvirksomhet 

 
Hovedadresse: 

Gunnars veg 10, 6630 Tingvoll 

 
Telefon: Se hjemmeside 

 
Org.nr.: 

984 494 068 MVA 

 
Hjemmeside: 

www.mfu.no 

 

 


